
 Հարգելի պարոն Աբրահամյան 

 

 Ձեզ ենք ներկայացնում Հայաստանի Հանրապետության կառավարության 

եզրակացությունը Հայաստանի Հանրապետության Ազգային ժողովի պատգամավորներ 

Հովհաննես Մարգարյանի, Ռուբեն Գևորգյանի  և Հովհաննես Սահակյանի` օրենսդրական 

նախաձեռնության կարգով ներկայացրած §Հայաստանի Հանրապետության 

քաղաքացիական օրենսգրքում փոփոխություններ և լրացում կատարելու մասին¦, 

§Հայաստանի Հանրապետության քրեական օրենսգրքում փոփոխություններ կատարելու 

մասին¦ և §Հայաստանի Հանրապետության քրեական դատավարության օրենսգրքում 

փոփոխություն կատարելու մասին¦ Հայաստանի Հանրապետության օրենքների 

նախագծերի փաթեթի լրամշակված տարբերակի վերաբերյալ: 

 1. Նկատի ունենալով Հայաստանի Հանրապետության քաղաքացիական օրենսգրքի 

գործող 19-րդ հոդվածի 1-ին մասի 2-րդ պարբերության, ինչպես նաև 5-րդ և 6-րդ մասերի 

դրույթների կարևորությունը` առաջարկում ենք դրանք արտացոլել նախագծի 1-ին 

հոդվածով ներկայացվող օրենսգրքի 19-րդ հոդվածի նոր խմբագրությունում: 

 Նախագծի 2-րդ հոդվածում §մասով¦ բառը փոխարինել § պարագրաֆով¦ բառով:  

 2. Վիրավորանքի և զրպարտանքի համար պատասխանատվությունն ամբողջապես 

ապաքրեականացնելը կատարված է արհեստականորեն: Մասնավորապես, քրեական 

պատասխանատվությունը փոխարինվել է բացառապես հրապարակայնորեն 

արտահայտված վիրավորանքի և զրպարտության համար քաղաքացիական 

պատասխանատվությամբ: Արդյունքում, ոչ հրապարակային արտահայտված 

վիրավորանքը և զրպարտությունը դիտվում են բացառապես որևէ իրավական հետևանք 

չառաջացնող արարքներ: Օրինագծում դրված կանխավարկածի համաձայն ոչ 

հրապարակային արտահայտված վիրավորանքը չպետք է որևէ կերպ խաթարի անձի 



պատիվն ու արժանապատվությունը, այսինքն` եթե վիրավորանք հասցնելուն 

ականատեսներ չկան, ապա չպետք է պատիվն ու արժանապատվությունը խոցված 

համարել:  

 Խնդիրն առավել է բարդանում այն իմաստով, որ օրինագծում տրված չէ 

§հրապարակային¦ եզրույթի բնորոշումը: Օրինակ, պարզ չէ, թե մեկ երկու անձի 

ներկայությամբ վիրավորանք հասցնելը հրապարակային է, թե` ոչ: 

 3. Ըստ օրինագծի, վիրավորանքը և զրպարտությունը միմյանցից տարբերվում են 

սոսկ նրանով, որ զրպարտության դեպքում հրապարակվում են  իրականությանը 

չհամապատասխանող տվյալներ, ինչը վիրավորանքի դեպքում պարտադիր չէ: Ակնհայտ է, 

որ հատկապես այն դեպքում, երբ փաստական տվյալները չեն համապատասխանելու 

իրականությանը, գործնականում պարզապես հնարավոր չի լինելու սահմանազատել 

վիրավորանքը զրպարտությունից: Հարկ է հստակ շարադրել այդ երկու 

հասկացությունները և տալ դրանց սպառիչ բնորոշումը` հաշվի առնելով իրավունքի 

տեսությունում արդեն իսկ ձևավորված չափանիշները: 

 Ընդ որում, այդ սահմանազատումը խիստ անհրաժեշտ է, քանի որ դրանցից 

յուրաքանչյուրի համար օրինագծում նախատեսված են ինքնուրույն իրավական 

հետևանքներ: 

   Առավել մտահոգիչ է այն, որ օրինագծում ընդհանրապես անտեսված են բարի 

համբավի պաշտպանության համար իրավական կարգավորումները: Մասնավորապես, 

հասկանալի չէ, ինչ± կարգով կարող է պաշտպանվել բարի համբավը և իրավական ինչ± 

բնորոշում այն կարող է ունենալ: 

 4. Դատական քննության ընթացքում գործի հանգամանքների վերաբերյալ 

արտահայտությունները չեն կարող անվերապահորեն չհամարվել զրպարտություն: Վերջին 

հաշվով, եթե. օրինակ, դատախազը գործի հանգամանքների առնչությամբ զրպարտում է 

փաստաբանին, ապա դա չի կարող դիտվել, որպես արդարադատության իրականացման 

անխուսափելի տարր, իսկ ներկայացված ձևակերպումից բխում է, որ նշված իրավիճակը ևս 

կարող է դրա տակ ընկնել: 

 Անհրաժեշտ է հստակ սահմանել, որ խոսքը ոչ թե ընդհանրապես գործի 

հանգամանքների, այլ առաջադրված մեղադրանքի մասին է: 



 5. Առաջարկում ենք §միանվագ փոխհատուցում¦ բառերը փոխարինել 

§փոխհատուցում¦ բառով, քանզի նշված փոխհատուցման տեսակները, ըստ էության, չեն էլ 

կարող շարունակական լինել: 

 Ելնելով շարադրվածից` Հայաստանի Հանրապետության կառավարությունն 

օրենքների նախագծերի փաթեթի լրամշակված տարբերակը ընդունելի կհամարի 

ներկայացված առաջարկությունների ընդունման դեպքում: 

 Միաժամանակ հայտնում ենք, որ Հայաստանի Հանրապետության Ազգային 

ժողովում նախագծերի փաթեթը քննարկելիս, հարակից զեկուցմամբ հանդես կգա 

Հայաստանի Հանրապետության արդարադատության նախարար Գևորգ Դանիելյանը: 

 

 

 

 

 

 

Հարգանքով` 

ՏԻԳՐԱՆ ՍԱՐԳՍՅԱՆ 

 
 
 
 
 
 
 
 
 
 
 
 
 
 
 
 
 
 
 
 
 



 
 
 
 

 
 
 
 
 
 
 
 



 
 
 
 

 
 
 
 



 
 
 
 

 
 
 
 
 



 
 
 
 

 
 
 
 
 
 



 
 
 
 
 
 
 
 
 
 
 
 
 



 
 
 
 
 
 



 



 



 
 

 
 
 
 
 
 
 
 
 
 



 

 
 
 
 
 
 



 



 

 
 
 
 
 
 
 
 



 

 
 
 
 
 
 
 
 
 
 
 
 



 

 
 
 
 
 
 



 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 


